
Uvod 

Reformski program Visokog sudskog i tužilačkog vijeća Bosne i Hercegovine (u daljem tekstu: VSTV) je planski dokument VSTV-a za period 2021. – 2023. godina, koji predstavlja skup strateških i reformskih opredjeljenja VSTV-a proisteklih, s jedne strane, iz zakonskih nadležnosti VSTV-a i, s druge strane, iz zahtjeva Evropske komisije koji su vezani za pravosuđe u Bosni i Hercegovini (u daljem tekstu: BiH). 
Ovi zahtjevi su sadržani u preporukama misija stručne procjene Evropske komisije (eng. Peer Review), koje su provedene u periodu 2016. – 2017. godine, Mišljenju Evropske komisije o zahtjevu BiH za članstvo u Evropskoj uniji (u daljem tekstu: Mišljenje Evropske komisije) iz maja 2019. godine i pratećem Analitičkom izvještaju Evropske komisije, Izvještaju nezavisnih viših eksperata o pitanjima vladavine prava u BiH iz decembra 2019. godine (u daljem tekstu: Priebeov izvještaj), preporukama Evropske komisije upućenim institucijama BiH nakon 4. i 5. sastanka Pododbora za pravdu, slobodu i sigurnost
, kao i u Trećem godišnjem izvještaju OSCE-a o odgovoru pravosuđa na korupciju
 i dokumentu pripremljenom u okviru USAID-ovog projekta Pravosuđe protiv korupcije „Procjena toka postupaka i procesa rada u predmetima visokog nivoa korupcije, organizovanog i privrednog kriminala“
. Reformski program će se u toku provođenja revidirati u skladu s identificiranim potrebama, kao i  preporukama i zahtjevima koji budu postavljeni pred VSTV.
Izradi Reformskog programa VSTV-a prethodila je i priprema Izvještaja o provođenju preporuka Evropske komisije za VSTV i pravosuđe BiH, koji je omogućio uvid u status realizacije aktivnosti sadržanih u Akcionom planu VSTV-a i poslužio kao osnova za planiranje daljih reformskih mjera.
Mjere sadržane u Reformskom programu su grupisane u pet oblasti, koje su identificirane na osnovu procjene početnog stanja te ključnih pitanja čije rješavanje iziskuje reformski pristup, a za čije provođenje je nadležan VSTV:

I. Kvalitet pravosuđa, što obuhvata pitanja imenovanja i ocjenjivanja nosilaca pravosudne funkcije, stručno usavršavanje u pravosuđu, pristup sudskim odlukama i usklađivanje sudske prakse, unapređenje rada sa strankama, te mjere za praćenje kvaliteta pravosuđa;

II. Integritet pravosuđa, što obuhvata mjere vezane za finansijske izvještaje nosilaca pravosudne funkcije, etiku i disciplinsku odgovornost u pravosuđu;

III. Efikasnost pravosuđa, što obuhvata unapređenje organizacije i kapaciteta pravosuđa, unapređenje upravljanja pravosudnim institucijama, unapređenje upravljanja postupkom i radom na predmetima, razvoj informatizacije i modernizaciju pravosuđa;

IV. Borba protiv organiziranog kriminala i korupcije, što obuhvata mjere koje se odnose na tužilaštva i mjere koje se odnose na sudove;
V. Kapaciteti VSTV-a i saradnja sa vanjskim akterima, što uključuje izgradnju internih kapaciteta VSTV-a te saradnju sa pravosudnim institucijama, zakonodavnom i izvršnom vlasti, stručnom zajednicom i nevladinim sektorom. 
VSTV je reformska opredjeljenja vezana za status, organizaciju nadležnosti, postupke i druge aspekte svog rada posebno iskazao u Inicijativi za reviziju Zakona o VSTV-u (u daljem tekstu: Inicijativa), koja je u junu 2018. godine upućena Ministarstvu pravde BiH. VSTV je prilikom pripreme Inicijative uzeo u obzir Mišljenje Venecijanske komisije o nacrtu Zakona o VSTV-u, preporuke misija stručne procjene Evropske komisije koje se odnose na Poslovnik VSTV-a, disciplinski postupak, postupke imenovanja, ocjenjivanja te finansijske izvještaje sudija i tužilaca, kao i druge relevantne dokumente. Reformska opredjeljenja koja su iskazana Inicijativom nisu sadržana u Reformskom programu jer se odnose isključivo na zakonske izmjene. 

Izradi Reformskog programa prethodila je Odluka VSTV-a o formiranju Operativne ad hoc grupe, čiji zadatak je bio da pripremi prijedlog plana prioritetnih reformskih aktivnosti u radu VSTV-a kao i plana za prioritetne normativne i operativne mjere. Podršku u radu Operativne ad hoc grupe pružili su predstavnici svih organizacionih jedinica VSTV-a, kako odjela i projekata u Sekretarijatu VSTV-a tako i Kabineta Predsjedništva VSTV-a i Ureda disciplinskog tužioca, te Projekt “Podrška Visokom sudskom i tužilačkom vijeću i Tužilaštvu Bosne i Hercegovine” koji je podržala Vlada Ujedinjenog Kraljevstva. Pri tom su provedene opsežne interne konsultacije radi osiguranja adekvatnog metodološkog pristupa za formulisanje reformskih mjera, uzimajući u obzir očekivane rezultate i načine procjenjivanja uspješnosti. 

U skladu sa zaključkom VSTV-a koji je usvojen na sjednici 3. i 4. marta 2021. godine, proveden je postupak javnih konzultacija, koji je trajao od 5. marta do 5. aprila 2021. godine. Prijedloge i sugestije na predloženi Reformski program su dostavile 24 pravosudne institucije i jedno fizičko lice. Nakon što je Operativna ad hoc grupa razmotrila ove prijedloge i sugestije, dio prijedloga i sugestija je integriran u Reformski program dok su preostali upućeni nadležnim stalnim komisijama VSTV-a na dalje postupanje. 

Uz Reformski program će biti pripremljen i Operativni plan, i to u vidu matrice za planiranje kojom se utvrđuju organizacione jedinice zadužene za realizaciju mjera, rokovi za realizaciju te pokazatelji rezultata. Rezultati će se iskazivati izradom i/ili usvajanjem normativnih akata (podzakonski akti, politike, strategije i sl.), poduzimanjem organizacijskih mjera (reorganizacija, zapošljavanje, osiguranje smještajnih kapaciteta i sl.), IT rješenjima (software, baze podataka, online platforme i sl.), izradom i/ili usvajanjem internih dokumenata (planovi, izvještaji, analize, obrasci i sl.), pripremom i/ili organizacijom i/ili održavanjem obuka (teme, dužina trajanja, broj učesnika, predavači, organizator i sl.), te primijenjenim metodama (implementacija propisa, uvođenje novih metoda rada, međuinstitucionalni sastanci i sl.). U okviru matrice će se vršiti i izvještavanje o realizaciji mjera sadržanih u Reformskom programu, i to na kvartalnoj osnovi. Za ovo će biti zadužene nadležne organizacione jedinice u saradnji sa relevantnim radnim tijelima VSTV-a i rukovodstvom Sekretarijata VSTV-a.

VSTV prepoznaje da je za provođenje sveobuhvatnih reformi u sektoru pravde neophodno koordinirano djelovanje svih institucija ovog sektora te da je za kvalitetan, efikasan, stručan i odgovoran rad pravosudnih institucija neophodan kvalitetan zakonodavni okvir. Stoga će se VSTV aktivno uključiti u izradu naredne Strategije za reformu sektora pravde u BiH, predlažući izvršnoj i zakonodavnoj vlasti izradu i usvajanje novih zakona, izmjene i dopune postojećih zakona, usklađivanje zakona te uvođenje novih zakonskih instituta radi osiguranja adekvatnih preduslova za kvalitetan rad pravosuđa.

Reformske mjere 
po oblastima

I. KVALITET PRAVOSUĐA
1. UNAPREĐENJE IMENOVANJA NOSILACA PRAVOSUDNE FUNKCIJE

I.1.1. Izmijeniti Poslovnik VSTV-a odnosno Pravilnik o kvalifikacionom i pismenom testiranju kako bi se:

· utvrdila vremenska dinamika održavanja kvalifikacionog testiranja (godišnje ili polugodišnje),
· uvelo testiranje kandidata koji apliciraju na pozicije stručnih saradnika, 
· utvrdila pravila vezano za pristup, reviziju i ažuriranje baza ispitnih pitanja, 
· unaprijedili obrasci za provođenje razgovora sa kandidatima,
· unaprijedio obračun ukupnog broja bodova ocjene rada radi jasnije distinkcije uspješnosti među kandidatima,
· uvela praksa navođenja detaljnijih podataka o eventualnim disciplinskim prekršajima ili disciplinskim istragama koje su u toku u personalnim podacima kandidata, 

· unaprijedila obrazloženja odluka o imenovanju nosilaca pravosudne funkcije.
I.1.2. Razmotriti potrebu izmjene potrebnih propisa o pragu prolaznosti za pristup kandidata na pismeno testiranje odnosno razgovor.

I.1.3. Redovno nadograđivati bazu pitanja za kvalifikaciono testiranje.
I.1.4. Pripremiti i provesti plan pregleda postojećih spisa za izradu pisanih predložaka koji se koriste kod pismenog testiranja kandidata.
I.1.5. Kreirati bazu spisa za izradu pisanih predložaka i osigurati njeno redovno punjenje i ažuriranje.

I.1.6. Redovno nadograđivati bazu pitanja za razgovor kojim se provjerava sposobnost pravne analize kandidata. 
I.1.7. Kreirati softver za nasumičan odabir pisanih predložaka odnosno pitanja za razgovor ovisno o nivou pozicije za koju se kandidat prijavio, na osnovu prethodno određenih parametara.
I.1.8. Unaprijediti evaluacijski obrazac za ocjenjivanje pismenih radova kandidata.

I.1.9. Prilagoditi pitanja za razgovor ovisno o nivou i specifičnosti pozicije za koju se kandidat prijavio.
I.1.10. Osigurati popunjavanje upražnjenih pozicija nosilaca pravosudne funkcije u roku od tri mjeseca od nastanka upražnjene pozicije za koju su osigurana budžetska sredstva.
2. UNAPREĐENJE OCJENJIVANJA NOSILACA PRAVOSUDNE FUNKCIJE

I.2.1. Redovno analizirati i unapređivati važeće kriterije za ocjenjivanje u sudovima i tužilaštvima.
3. UNAPREĐENJE EDUKACIJE U PRAVOSUĐU
I.3.1. Utvrditi kvalifikacije i vještine koje moraju ispunjavati edukatori CEST-ova za provođenje stručnog usavršavanja nosilaca pravosudne funkcije prema nivou pravosudne institucije iz koje dolaze učesnici u stručnom usavršavanju.
A) Unapređenje početne obuke

I.3.2. Utvrditi novi okvir, sadržaj i ciljeve početne obuke za novoimenovane sudije i tužioce.
I.3.3. Utvrditi jednoobraznu i strukturiranu obuku za sve novoimenovane nosioce pravosudne funkcije, koju provode CEST-ovi.
I.3.4. Uvesti mentorstvo za novoimenovane sudije u BiH i stručne saradnike koji samostalno postupaju u predmetima a koje imenuje VSTV.
I.3.5. Implementirati sistem mentorstva u svim tužilaštvima u kojima sa radom počinju novoimenovani tužioci.
B) Unapređenje stručnog usavršavanja

I.3.6. Provesti analize potreba za edukacijom, od strane Stalne komisije VSTV-a uz stručnu podršku CEST-ova, uzimajući u obzir najčešće greške u radu nosilaca pravosudne funkcije i ocjene njihovog rada, i dostaviti nalaze analiza CEST-ovima radi izrade programa stručnog usavršavanja nosilaca pravosudne funkcije.
I.3.7. Istražiti sve mogućnosti online učenja, pomoći CEST-ovima u izradi konkretnih modula za učenje na daljinu i utvrditi kriterije za vrednovanje ovih obuka.
I.3.8. Uvesti obavezu pohađanja edukacije iz oblasti etike za sve nosioce pravosudne funkcije.
I.3.9. Osigurati provođenje potrebnih specijalističkih obuka za nosioce pravosudne funkcije.
I.3.10. Osigurati održivost razvijenih modela saradnje između institucija koje se bave edukacijom tužilaca i ovlaštenih službenih lica s ciljem osiguravanja kontinuirane zajedničke edukacije i određivanja prioritetnih tema i oblasti.
I.3.11. Utvrditi prijedlog za gradaciju obuka nosilaca pravosudne funkcije o Evropskoj konvenciji o ljudskim pravima na početni, srednji i napredni nivo, prema kojem će različite ciljne grupe kontinuirano razvijati osnovna i specifična znanja o Konvenciji.
4. UNAPREĐENJE PRISTUPA SUDSKIM ODLUKAMA I USKLAĐIVANJE SUDSKE PRAKSE
A) Pristup sudskim odlukama

I.4.1. Normativno urediti objavu sudskih odluka, prakse i stavova.
I.4.2. Unaprijediti tehničke mogućnosti baze sudskih odluka Odjela za sudsku dokumentaciju i edukaciju (OSDE) VSTV-a i osigurati njenu bolju pretraživost.
I.4.3. Obezbijediti besplatan pristup javnosti bazi sudskih odluka OSDE-a VSTV-a i drugim pravnim dokumentima.
I.4.4. Prikupiti i u bazi sudskih odluka OSDE-a VSTV-a objaviti:

· sve presude vezane za predmete ESLJP protiv BiH, 

· sve odluke najviših sudova, izuzev tipskih, u skladu sa preporukama Evropske komisije i standardima vladavine prava,

· odluke u predmetima organiziranog i privrednog kriminala i korupcije,

· odluke iz predmeta privrednog referata, 

· pravosnažne odluke iz predmeta ratnih zločina, te uporedo ažurirati Mapu ratnih zločina,
· odluke nižih sudova koje po prirodi ne dolaze do vrhovnih sudova,  

· odabrane optužnice.
B) Usklađivanje sudske prakse
I.4.5. Uspostaviti vertikalni i horizontalni dijalog između sudova s ciljem promovisanja kvaliteta i dosljednosti sudskih odluka.
I.4.6. Unaprijediti normativni okvir za rad i praksu panela za ujednačavanje sudske prakse, uključujući kriterije za identifikaciju tema za ujednačavanje sudske prakse i pravnih shvatanja panela i pristup istima.
I.4.7. Jačati kapacitete odjeljenja u sudovima za evidenciju sudske prakse i osigurati njihovu održivost.
I.4.8. Razviti i implementirati aplikativni modul za evidentiranje sudske prakse entitetskih vrhovnih sudova, Apelacionog suda Brčko distrikta BiH i Suda BiH.
I.4.9. Zadužiti glavne tužioce da uspostave redovnu praksu izrade analiza donesenih oslobađajućih presuda na osnovu optužnica njihovog tužilaštva.
I.4.10. Analizirati kvalitet obrazloženja sudskih i tužilačkih odluka i poduzimati mjere za unapređenje.
5. UNAPREĐENJE RADA SA STRANKAMA
I.5.1. Implementirati Strategiju za brigu o osobama koje dolaze u kontakt sa tužilaštvima.
I.5.2. Izraditi i implementirati Strategiju za brigu o osobama koje dolaze u kontakt sa sudovima.

6. PRAĆENJE KVALITETA 

I.6.1. Usvojiti indikatore za unapređenje kvaliteta i efikasnosti rada pravosuđa (CEPEJ i ENCJ), analizirati njihovo ispunjavanje na godišnjoj osnovi i poduzimati potrebne mjere.
II. INTEGRITET PRAVOSUĐA 
1. FINANSIJSKI IZVJEŠTAJI NOSILACA PRAVOSUDNE FUNKCIJE
II.1.1. Usvojiti potrebne propise kojima se osigurava efikasnost, odgovornost i transparentnost postupka podnošenja i obrade finansijskih izvještaja nosilaca pravosudne funkcije, uključujući: 
· kriterije rizika i raspored za provjeru finansijskih izvještaja,
· odredbe o pristupu javnosti finansijskim izvještajima i podacima o provedenim provjerama.
II.1.2. Uspostaviti Odjel za integritet u sklopu restrukturiranja Sekretarijata VSTV-a i provesti potrebne obuke zaposlenih za postupanje sa finansijskim izvještajima.
II.1.3. Implementirati elektronski sistem za podnošenje i obradu finansijskih izvještaja.
2. ETIKA I SPREČAVANJE SUKOBA INTERESA U PRAVOSUĐU
II.2.1. U saradnji s profesionalnom zajednicom ažurirati kodekse sudijske i tužilačke etike i uključiti poglavlje koje se odnosi samo na članove VSTV-a.
II.2.2. Periodično provoditi ankete o etici i integritetu u pravosuđu i ovisno o rezultatima poduzimati mjere za unapređenje.
II.2.3. Poduzimati mjere zaštite protiv prijetnji i zastrašivanja nosilaca pravosudne funkcije.
II.2.4. Pratiti provođenje Smjernica za sprečavanje sukoba interesa u pravosuđu i po potrebi poduzimati mjere za unapređenje.
II.2.5. Uspostaviti registar dodatnih aktivnosti nosilaca pravosudne funkcije.
II.2.6. Uspostaviti mehanizme za efikasan nadzor nad provođenjem planova integriteta unutar VSTV-a.

II.2.7. Uspostaviti praksu povjerljivog savjetovanja u pravosudnim institucijama.

3. UNAPREĐENJE DISCIPLINSKE ODGOVORNOSTI U PRAVOSUĐU

II.3.1. Unaprijediti nezavisnost i samostalnost UDT-a radi osiguranja pravičnosti istraga i povjerljivosti informacija uključujući: 
· eventualno fizičko izmještanje UDT-a iz prostorija VSTV-a, 
· usklađivanje Pravilnika o CMS/TCMS-u sa Zakonom o VSTV-u u pogledu povjerljivosti istraga i obavještavanja predsjednika sudova i glavnih tužilaca o istragama.
II.3.2. Razviti i implementirati novi sistem za upravljanje predmetima UDT-a.
II.3.3. Pratiti korištenje sistema dodjeljivanja predmeta disciplinskim komisijama po sistemu „slučajnog sudije“ radi utvrđivanja mjera za unapređenje.
II.3.4. Analizirati politiku disciplinskog sankcionisanja i unapređivati dosljednost primjene Smjernica za određivanje disciplinskih mjera.
II.3.5. Usvojiti programe početne i stalne obuke za zaposlene u UDT-u i članove disciplinskih komisija i osigurati njihovu implementaciju. 
II.3.6. Redovno ažurirati kompilaciju disciplinskih odluka i javnosti staviti na uvid relevantne statističke podatke i odluke u pravosnažno okončanim disciplinskim postupcima, uključujući i one o odbacivanju disciplinskih tužbi, uz sveobuhvatno obrazloženje. 
III. EFIKASNOST PRAVOSUĐA

1. UNAPREĐENJE ORGANIZACIJE I KAPACITETA PRAVOSUĐA
III.1.1. Predložiti model unapređenja mreže sudova.
III.1.2. Predložiti model koji će smanjiti negativni uticaj teritorijalne organizacije tužilaštava na efikasnost i kvalitet rada.
III.1.3. Analizirati i prema nalazima analize izmijeniti kriterije VSTV-a za procjenu potrebnog broja pozicija nosilaca pravosudne funkcije u sudovima i tužilaštvima.
III.1.4. Organizirati rad tužilaštava na način da se u što većoj mjeri osigura specijalizacija tužilaca za rad na posebnim vrstama predmeta.
III.1.5. Intenzivirati praksu privremenog upućivanja sudija kroz konsultacije sa predsjednicima sudova i razmotriti mogućnost uvođenja ove prakse u tužilaštvima.
III.1.6. Jačati kapacitete privrednih odjeljenja u sudovima u FBiH odnosno privrednih sudova u RS-u.
III.1.7. Reorganizirati status i rad zaposlenih u sudovima i tužilaštvima koji uključuju stručne saradnike sa pravosudnim ovlastima i zaposlene koji nisu nosioci pravosudne funkcije, predložiti uvođenje novih kategorija zaposlenih, te identificirati mjere usmjerene na osiguranje potrebnog stručnog usavršavanja zaposlenih u sudovima i tužilaštvima koji nisu nosioci pravosudne funkcije.

2. UNAPREĐENJE UPRAVLJANJA PRAVOSUDNIM INSTITUCIJAMA
III.2.1. Pratiti uspješnost rukovođenja pravosudnim institucijama i povećati odgovornost rukovodilaca pravosudnih institucija i odjela unutar tih institucija, tako što će se definisati nadzor i kontrola rada predsjednika suda/glavnog tužioca, uloga predsjednika suda/šefova odjeljenja/glavnog tužioca u kontroli kvaliteta odluka i uloga opće sjednice svih sudija/kolegija tužilaca.
III.2.2. Definisati ulogu rukovodilaca pravosudnih institucija u planiranju i određivanju stručnog usavršavanja nosilaca pravosudne funkcije. 
III.2.3. Uspostaviti mehanizme izvještavanja, transparentnosti i kontrole procesa presignacije predmeta u CMS/TCMS-u.

III.2.4. Uspostaviti sistem internog praćenja efikasnosti i kvaliteta postupanja u predmetima u tužilaštvima, naročito u složenim predmetima kroz unutrašnju koordinaciju i praćenje od strane šefova odjela/odsjeka, zamjenika glavnih tužilaca i glavnih tužilaca.
III.2.5. Kontrolisati ispravnost podataka u CMS/TCMS-u, uključujući ispravnost unošenja podataka o završenim predmetima i poduzimati mjere u slučaju zloupotrebe sistema.
III.2.6. Uspostaviti postupak strateškog planiranja u sudovima.
III.2.7. Implementirati Strategiju za rodnu ravnopravnost u pravosuđu i pratiti implementaciju na godišnjoj osnovi.
3. UNAPREĐENJE UPRAVLJANJA POSTUPKOM I RADOM NA PREDMETIMA
III.3.1. Revidirati Pravilnik o vremenskim okvirima za postupanje po predmetima u sudovima i tužilaštvima.

III.3.2. Uraditi analizu efekata primjene Pravilnika o orijentacionim mjerilima za rad tužilaca u tužilaštvima u BiH i utvrditi njegov uticaj na efikasnost i kvalitet rada tužilaštava.
III.3.3. Unaprijediti vještine sudija i tužilaca za upravljanje postupkom i upravljanje vremenom u radu na predmetima. 
III.3.4. Unaprijediti tužilački nadzor nad radom ovlaštenih službenih lica i kvalitetom službenih izvještaja.

III.3.5. Uvesti obavezu izrade plana istrage koji podrazumijeva analizu i plan svih mjera i aktivnosti koje je moguće poduzeti u tom trenutku, kojim bi se obezbijedio kontinuitet istrage (uz mogućnost korištenja već razvijenog Obrasca za planiranje i vođenje istraga u složenim predmetima).
III.3.6. Uvesti efikasne mehanizme revizije i transparentnosti u predmetima okončanim tzv. negativnim tužilačkim odlukama.

III.3.7. Izvršiti analizu i predložiti mjere koje će obezbijediti efikasnost i ekonomičnost zakazivanja i održavanja ročišta, uključujući održavanje predpretresnih ročišta, naročito u predmetima korupcije, organiziranog kriminala i ratnih zločina. 
III.3.8. Uvesti obavezu detaljne analize svih rješivih a neriješenih predmeta starijih od pet godina u tužilaštvima i donijeti plan za njihovo rješavanje. Prilikom izrade analize stanja predmeta obavezno uključiti podnosioca izvještaja (policijska agencija, finansijska policija itd.). 
III.3.9. Unaprijediti postupanje sudova u BiH u predmetima međunarodne pravne pomoći s ciljem ujednačavanja postupanja sudova i drugih učesnika.

4. RAZVOJ INFORMATIZACIJE I MODERNIZACIJA PRAVOSUĐA
III.4.1. Izraditi i usvojiti Strategiju informaciono-komunikacionih tehnologija u pravosuđu BiH.
III.4.2. Unaprijediti Sistem za izvještavanje i podršku odlučivanju (SIPO), te razviti dodatne izvještaje u sklopu tog sistema radi praćenja efikasnosti i kvaliteta rada sudova i tužilaštava.
III.4.3. Razviti nove module sistema za upravljanje predmetima u sudovima i tužilaštvima (CMS/TCMS): 
· Modul za evidentiranje besplatne pravne pomoći i  
· Modul za izdavanje uvjerenja o nevođenju krivičnog postupka po zahtjevima sigurnosnih agencija za sigurnosne provjere.
III.4.4. Osigurati povezivanje pravosudnog informacionog sistema sa informacionim sistemima drugih agencija i institucija u BiH.
IV. BORBA PROTIV KORUPCIJE I ORGANIZIRANOG KRIMINALA 

IV.1.1. Dopuniti postojeći mehanizam VSTV-a za izvještavanje i praćenje rada sudova i tužilaštava po predmetima visoke korupcije i organiziranog kriminala visokog nivoa.

IV.1.2. Integrirati definicije predmeta visoke korupcije i organiziranog kriminala visokog nivoa u TCMS/CMS-u kako bi se omogućilo planiranje rada na ovim predmetima i praćenje izvršenja.

IV.1.3. Redovno pratiti primjenu definicija predmeta visoke korupcije i organiziranog kriminala visokog nivoa i poduzimati mjere za unapređenje. 
IV.1.4. Pružiti podršku tužilaštvima da u saradnji sa policijskim agencijama identificiraju područja prioritetne borbe protiv korupcije i organiziranog kriminala, izrade akcione planove tužilaštava za djelovanje u saradnji sa policijskim agencijama i osiguraju nadzor nad njihovim provođenjem. 
IV.1.5. Uspostaviti jedinstven sistem izrade planova za rješavanje predmeta korupcije i organiziranog kriminala, kao i sistem nadzora od strane glavnih tužilaca entitetskih tužilaštava, te izvještavanja na sjednicama VSTV-a i izvještavanja drugih institucija.
IV.1.6. U planove rješavanja predmeta tužilaštava i sudova uvrstiti prioritetni cilj rješavanja predmeta visoke korupcije i organiziranog kriminala visokog nivoa.
IV.1.7. Poboljšati komunikaciju i međuinstitucionalnu koordinaciju između sudova i tužilaštava s ciljem kvalitetnijeg planiranja rada i efikasnijeg procesuiranja predmeta visoke korupcije i organiziranog kriminala visokog nivoa.

IV.1.8. Unaprijediti rukovođenje postupcima u predmetima korupcije, privrednog ili organiziranog kriminala visokog nivoa.
IV.1.9. Izraditi konkretne smjernice i edukativne materijale za izradu optužnica u predmetima korupcije.
IV.1.10. Poboljšati kvalitet optužnica u predmetima korupcije i organiziranog kriminala, tako što će se osigurati da se optužnice strukturiraju na način da bude jasno na koji element (činjenični ili subjektivni) se odnosi konkretna činjenica. S tim u vezi je potrebno osigurati da tužioci izmijene način predstavljanja činjeničnog opisa optužbi u optužnicama s ciljem njihove veće jasnoće i razumljivosti. 

IV.1.11. Osigurati odgovarajući nadzor glavnih tužilaca u procesu izrade i finaliziranja optužnica u predmetima korupcije.

IV.1.12. Razviti konkretne smjernice u pogledu utvrđivanja finansijskih aspekata krivičnih djela, krivičnog umišljaja optuženih, postojanja zajedničke namjere među različitim učiniocima i korištenja činjeničnih okolnosti za dokazivanje ovih elemenata.

IV.1.13. Preispitati važeća pravila o orijentacionim mjerilima za vrednovanje rada sudija i tužilaca s ciljem uspostavljanja adekvatnog vrednovanja rada na predmetima visoke korupcije i organiziranog kriminala visokog nivoa.
IV.1.14. Unaprijediti kapacitete tužilaštava i sudova za rad na predmetima korupcije i organiziranog kriminala, sa naglaskom na provođenje finansijskih istraga i oduzimanje nezakonito stečene imovine.
IV.1.15. Tražiti od izvršne vlasti jačanje kapaciteta unutar odjela za privredni kriminal i korupciju u policijskim agencijama i drugim agencijama za provođenje zakona  (materijalno–tehnički uslovi, povećanje broja specifičnih kadrova za potrebe borbe protiv korupcije i njihove stručne osposobljenosti) i kroz Strateški forum za saradnju problematizirati pitanje nedovoljnih kapaciteta u odjelima za privredni kriminal i korupciju u policijskim agencijama.
IV.1.16. Zahtijevati od nadležnih institucija rješavanje pitanja primjene Zakona o suzbijanju korupcije i organiziranog kriminala u FBiH.
IV.1.17. Analizirati i predložiti najefikasniji model za uvođenje krivično-procesnog instituta „saradnika pravosuđa“ u zakone o krivičnom postupku.
V. KAPACITETI VSTV-A I SARADNJA SA VANJSKIM AKTERIMA

1. UNAPREĐENJE ORGANIZACIJE I RADA VSTV-A 
V.1.1. Provesti restrukturiranje Sekretarijata VSTV-a u skladu sa Pravilnikom o unutrašnjoj organizaciji i sistematizaciji radnih mjesta VSTV-a koji je usvojen u julu 2020. godine i pratiti proces restrukturiranja radi poduzimanja daljih mjera za unapređenje.

V.1.2. Osigurati funkcionisanje i po potrebi unapređenje postojećih modula (Modul za imovinske kartone nosilaca pravosudne funkcije i Modul za online apliciranje kandidata za pozicije nosilaca pravosudne funkcije) te implementaciju HRMIS modula koje koriste odjeli Sekretarijata VSTV-a (Odjel za finansije i računovodstvo, Odjel za upravljanje ljudskim resursima i administraciju i Odjel za imenovanje i napredovanje).
V.1.3. Usvojiti izmjene Poslovnika VSTV-a u njegovom općem dijelu i reorganizirati rad stalnih komisija VSTV-a.

V.1.4. Izraditi i implementirati Komunikacijsku strategiju VSTV-a.
2. SARADNJA SA PRAVOSUDNIM INSTITUCIJAMA, STRUKOVNIM UDRUŽENJIMA I ZAKONODAVNOM I IZVRŠNOM VLASTI
V.2.1. Provoditi periodične posjete članova VSTV-a pravosudnim institucijama u svrhu informisanja o ključnim aktivnostima VSTV-a, kao i radi upoznavanja sa aktuelnim problemima u radu pravosudnih institucija.

V.2.2. Održavati redovne tematske sastanke VSTV-a sa predstavnicima strukovnih udruženja, advokature i notarijata te omogućiti dvosmjernu komunikaciju.
V.2.3. Održavati redovne tematske sastanke predstavnika sudske, zakonodavne i izvršne vlasti.
V.2.4. Zadužiti članove Vijeća koje imenuje zakonodavna i izvršna vlast da se angažiraju sa ciljem intenziviranja saradnje i koordinacije VSTV-a sa organima zakonodavne i izvršne vlast.
� Četvrti sastanak je održan 5. – 6. decembra 2019. a peti 17. – 18. decembra 2020. godine.


� OSCE (2020). 


� USAID JACA (2020). 

